
IV класс
(Дәрес үрнәге)

 Тема. Симфониядә җыр  һәм бию жанрларының очрашуы. Нәҗип Җиһановның  «Сабантуй» симфониясенең  кисәге.
 Максат. Симфония, симфоник оркестр турында төшенчә бирү, халкыбызның  традицион фольклор һәм профессиональ музыка сәнгатен таный белергә өйрәтү;  укучыларның дөрес җырлау,  музыканы тою сәләтләрен үстерү, темплы җырлар аша дөрес дикция булдыру буенча  эшләү; балаларга эстетик  тәрбия бирү, татар милли һәм  профессиональ музыка сәнгатенә ихтирам хисләре тәрбияләү.
Җиһазлау. Н.Җиһанов портреты, симфоник оркестрда уен коралларының рәсеме, кроссворд, сабантуй күренешләре, компьютер, проектор, экран, баян, аудиомагнитофон, «Зәңгәр шәл» спектакленең видеоязмасы, «Совет Армиясе мар​шы» аудиоязмасы, «Сабантуй» симфониясенең   II бүлеге, шөлдерле барабаннар, агач кашыклар, кыңгырау.
Дәрес барышы.
I. Оештыру өлеше.

Укытучы. Музыка — сәнгатьнең бер төре бу​ларак, кеше тормышының аерылгысыз бер өле​ше, ул безнең белән һәрвакыт янәшә. Кеше шат​лык килсә — җырлый, бии; кайгы килгәндә дә күңелен җыр белән юата. Шуңа күрә халыкта «Җыр — кешенең юлдашы», «Җыр — күңел юат​кычы» дигән әйтемнәр йөри. Шагыйрь Ф.Яруллин да болай дип язган:

Җыр — кешенең юлдашы,                                                                                                                                                                                          Җырлый алу бик яхшы.                                                                                                                                                                                            Берәү җырлый эшендә.                                                                                                                                                                             Берәү җырлый төшендә.                                                                                                                                                                    Берәү күңеле тулганда,                                                                                                                                                                Берәү эше уңганда.                                                                                                                                                                                                                     Берәү җырлый куанып,

Берәү җырлый оялып.                                                                                                                                                                                                                                     Берәү җырлый хис белән,                                                                                                                                                                      Берәү җырлый көч белән.                                                                                                                                                                 Ничек кенә булса да,                                                                                                                                                                           Начар түгел моңаю.                                                                                                                                                       Җырлый белмәгән кеше                                                                                                                                                          Бәхетсездер, мөгаен.
II. Үткәннәрне ныгыту. Актуальләштерү.

Без алдагы дәресләрдә II класс укучылары белән музыка төрләре турында, ә IV класс укучылары белән төп өч төрнең опера һәм балетта чагылы​шын өйрәндек. Әйдәгез, искә төшерик әле. Му​зыкада нинди төрләр бар? (II класс укучылары: җыр, бию, марш.)

— Музыкада төрне ничек атыйлар? (IV класс укучылары: жанр дип. Җыр жанры, бию жанры, марш жанры.)

Опера һәм балетта бу жанрлар ничек атала? (IV класс укучылары: балетта җыр җырланмый, марш — бию сыман, бию башкарыла, операда исә барысы да бар: җыр җырлана, маршка атлап йөриләр, бию биелә.)

— Беләсезме, балалар, бу өч жанр музыкада очрашып та килә ала. 

Үткән дәрестә без «Чума үрдәк, чума каз» дигән татар халык уен җырын бию хәрәкәтләре белән өйрәндек. Бу җыр характеры буенча нинди? (Кү​ңелле, дәртле, шаян.)

— Әйе. Бу көйгә биеп тә, җырлап та була. Бу җырны җырлаганчы, бераз тавышларны көйләп алы й к әле. (Җырлаганда дөрес утыру, дөрес җыр​лау кагыйдәләре искә төшерелә.)

1.  Гамма буенча җырлау.

2.  Җыр, бию, марш характерындагы күнегү​ләрне импровизацияләү. Җыр характерындагы күнегүне «лю-лю», маршны — «тра-та-та», ә бию​не «лә-лә-лә» иҗекләренә җырлау.

Нота өйрәнәм! До!                                                                                                                                                                     Нота өйрәнәм! Ре!                                                                                                                                                                     Нота өйрәнәм: ми, фа,                                                                                                                                                                                                                    Соль-соль, ля, си, до!

(«Чума үрдәк, чума каз» татар халык уен җырын бергәләп башкару. Кушымта җырлаганда бер уку​чы малай һәм кыз парлап уртага чыгып бии.)
III. Яңа материал буенча эш.

Укытучы. Димәк, бу җырда җыр белән бию оч​рашкан. Ул шуңа күрә җырлы бию дип атала. Бу көйгә такмак әйтә-әйтә дә биеп була. Такмак ул— чәнечкеле, шаян шигырь була.

Там, там, тамчы там,                                                                                                                                                                   Тамуыңны яратам.                                                                                                                                                                           Әз эшләргә, куп йокларга,                                                                                                                                                                                                                        Тәмле ашарга яратам.

Менә шулай халык шаян итеп, ялкаулардан, эш сөймәүчеләрдән көлгән. Биюләр төрле була:

1) фольклор биюе — ул милли бию, кичке уен​нарда, туйларда, мәҗлесләрдә биелә. Менә без әле генә «Чума үрдәк, чума каз» көенә фольклор биюе башкардык;

2) сәхнә биюе — сәхнәдә бию, аны артистлар алдан әзерләнеп бии. Хәзер без «Зәңгәр шәл» спектакленнән бию күренешен карарбыз. Аның музыкасын С.Сәйдәшев язган. (Видеоязмада ка​рау.)

— Балалар, элек кичке уеннарда шулай итеп биегәннәр, ә хәзер аны без сәхнәдә генә күрәбез. Монда сәхнә биюе белән фольклор биюе очраш​кан. Әйтеп үткәнчә, «Зәңгәр шәл»гә көйне С.Сәй​дәшев язган. Ул—татарның беренче профессио​наль композиторы, дирижеры.

(С.Сәйдәшевнең «Совет Армиясе марш»ын тыңлау.)

Укытучы. Бу көйгә сүзләр язсаң, кушылып җырлап та, вальс әйләнеп тә булыр иде. Бөтен музыка да төп өч жанрга нигезләнеп иҗат ител​гәнен белдек инде. Хәзер симфониядә җыр һәм биюнең очрашуы ничек булганын карыйк. Симфо​ния — оркестр өчен язылган зур күләмле музыка әсәре. Ул симфоник оркестр өчен языла. (Симфоник оркестрда уен коралларының урнашу тәр​тибе экранда күрсәтелә.) Ә анда 100 ләп төр​ле-төрле уен коралы уйный. Симфония, гадәттә, 4 өлештән тора. Бүген без композитор-симфо​нист Нәҗип Җиһановның (портреты күрсәтелә) «Сабантуй» симфониясенең II кисәген тыңлар​быз. Ул 17 симфония язган. «Сабантуй» — аның икенче симфониясе. Бу әсәр татар халкының мил​ли бәйрәме — Сабантуйга багышлап иҗат ител​гән. Сабантуй язгы кыр эшләре беткәч үткәрелә. Бу шатлыклы бәйрәм кыр батырларына, хезмәткә багышлана. (Видеоязмада Сабантуй күренешлә​ре күрсәтелә.) Шуңа да Н.Җиһановның бу сим​фониясендә халыкның шатлыклы, күтәренке кү​ңеле, туган як матурлыгы тасвирлана.

Симфониядә 4 өлеш, алар өзлексез башкары​ла. Әйдәгез, II кисәкне тыңлыйк.

(Н.Җиһановның «Сабантуй» симфониясеннән II кисәк тыңлана.)

Укытучы. Бу өлеш безне бәйрәмгә алып керә: мәйданда Сабантуй бара. Анда күңелле җыр-биюләр, төрле уен-бәйгеләр, кешеләрнең күңел күтәренкелеген тоябыз. Сабантуйда халык мәй​дан тирәли түгәрәк ясап утыра. Симфониянең бу кисәге рондо формасында язылган. «Рондо» — француз теленнән тәрҗемә иткәндә, түгәрәк, әйләнә дигәнне аңлата. Бу өлештә җыр белән бию очраша, кызу темптагы такмак та бар. Җыр һәм бию, такмак, уеннар, такмак чиратлашып бара.

Укытучы. Бүген без С.Сәйдәшевнең М.Хө​сәен сүзләренә язган «Укучылар вальс»ын өйрә​нербез.

1. Укытучы җырны җырлап күрсәтә.

2.  Җырның характеры билгеләнә (җыр һәм вальс).

3. Композиция турында төшенче бирелә. (Җыр куплет һәм кушымтадан тора. Димәк, ул музыкаль формасы буенча ике өлешле була. Бу компози​ция дип атала.)

4. Җырның сүзләре бергәләп өйрәнелә.

5. Фразалап өйрәнелә, дикция буенча эш баш​карыла.

6. Җыр тупысынча җырлана, тасвирлы башка​ру күнекмәләре бирелә.
IV. Үткәннәрне ныгыту.

— Хәзер дәрестә өйрәнгәннәргә йомгак ясап, белемнәрегезне тикшереп алыйк әле.

Оркестр өчен язылган зур күләмле музыка әсәренең ничек аталуын белергә кирәк:

Симфоник оркестрда нинди татар халык уен кораллары кулланыла? Белемнәрне тикшереп ка​рыйк әле.

1.  Көпшәле үсемлек сабагыннан ясала торган тынлы музыка коралы. (Курай)

2.  Озынча түгәрәк корпуслы итеп агачтан эш​ләнгән, дүрт пар кыллы музыка коралы. (Мандо​лина)

3.  Телләр рәте бер генә булган клавишлы уен коралы. (Тальян гармун)

4.  Сызгыч белән уйнала торган дүрт кыллы, югары тембрлы уен коралы. (Скрипка)

5. Төбенә һәм өстенә тире тарттырылган бәрмә уен коралы. (Барабан)

Сез тагын нинди бәрмә уен коралларын беләсез? (Шакылдавык, агач кашыклар, кыңгырау, уймаклар, сырлы бәләк һ.б.)

Укытучы. Балалар, үзебез дә артистлар булып карыйк әле. Хәзер бергәләп «Әнисә» татар халык көен уйнарбыз, җырларбыз һәм биербез.

(Өч укучыга — шөлдерле барабан, өч укучы​га — кашыклар, бер укучыга кыңгырау бирелә, укытучы баянда уйный, ө бер укучы малай һәм кыз татар халык биюен башкара.)
V. Дәрескә йомгак ясала, билгеләр куела.

